
GOUVÈNÈ CUOMO SIYEN PWOJÈ-LWA POU KONTINYE EFÒ ETA A POU EDE VETERAN KI RETOUNEN YO 
JWENN TRAVAY 

 
Jodi a, Gouvènè Andrew M. Cuomo te siyen pwojè-lwa k ap kontinye efò eta a pou ede militè gason ak 
fanm ki retounen yo jwenn travay.  
 
Nouvo lwa a egzije pou yo kreye yon pòt travay sou sitwèb Divizyon Afè Veteran (DVA) k ap gen ladan 
lyen pou mennen nan pwogram apwopriye gouvènman federal ak gouvènman eta a ki ede veteran yo 
jwenn travay.  
 
Gouvènè Cuomo di konsa, “Veteran fòs lame yo resevwa anpil fòmasyon, souvan nan konpetans 
espesyalize yo mande anpil nan sektè piblik la ak nan sektè prive a. Li enpòtan pou militè gason ak fanm 
ki retounen yo jwenn anpil resous ki disponib nan nivo eta a ak nivo federal pou ede veteran yo jwenn 
djòb sou mache travay sivil la. Mwen bat bravo pou sipòtè pwojè-lwa pou travay di yo sou lwa enpòtan 
sa a.” 
 
Pòtay travay nan sitwèb DVA ap bay enfòmasyon konsènan resous ki disponib pou ede veteran yo jwenn 
djòb, tankou pwogram gouvènman nan nivo federal ak nivo eta, ak lyen ki mennen nan resous ki 
disponib nan depatman travay federal ak depatman travay eta. Pou asire pòtay la ap sèvi veteran yo 
avèk siksè, DVA ap konsilte manm kominote a ki devwe pou ede veteran y jwenn djòb.  
 
Pwojè-lwa sa a ap kontinye travay Gouvènè Cuomo pou asire yo rekonèt eksperyans enpòtan ak 
eksperyans espesyalize veteran fòs lame yo lè y ap fè tranzisyon sou mache travay sivil la. Nan mwa 
novanm 2011, Gouvènè Cuomo te lanse kanpay “Experience Counts” (Eksperyans Konte) pou fasilite 
transfè konpetans militè yo nan sektè piblik la ak nan sektè prive a. Answit, Gouvènè Cuomo te siyen 
nan mwa novanm nan yon Dekrè Egzekitif ki te agrandi Konsèy pou Veteran ki Retounen ak Fanmi yo 
kòm yon mwayen pou jwenn plis fason pou bay kredi kòrèkteman pou eksperyans militè yo sou mache 
travay sivil la. Byen bonè ane sa a, Gouvènè a te anonse Depatman Veyikil-a-Motè Eta New York pral 
anile tès pratik yo kounye a pou veteran ki aplike pou yon lisans chofè komèsyal, si yo gen eksperyans 
militè pou opere yon veyikil sanblab.  

Senatè Marty Golden di konsa, “Mwen di Gouvènè Andrew Cuomo mèsi poutèt li siyen pwojè-lwa sa a 
pou fè li vin yon lwa pou ede veteran nou yo jwenn djòb pou yo kapab satisfè bezwen fanmi yo ak 
bezwen tèt yo. Kreyasyon yon bank travay veteran nan Eta New York pral ede ewo ameriken ki te batay 
avèk anpil kouraj pou defann nasyon nou nan moman lagè sa a. Gouvènman nou an dwe sipòte gason ak 
fanm sa yo otan li kapab, paske sòlda sa yo te fè sakrifis yo pou asire nou rete yon nasyon ki pwoteje  
ak lib.” 
 
Manm Asanble William Scarborough di konsa, “Veteran nou yo te mete lavi yo an danje nan peyi Irak ak 
Afganistan pou pwoteje libète nou lakay ou. Yo merite jwenn posiblite pou itilize konpetans yo te aprann 
yo. Pwogram sa a pral ede yo fè sa, epi l ap pèmèt posib patwon yo jwenn veterans sa yo.” 

